
༄༅།  །སེར་བྱེས་མཁས་སྙན་གྲྭ་ཚང་རིན་པོ་ཆེའི་

ཐུན་མོང་མ་ཡིན་པའི་གསུང་རྒྱུན་ཆོས་སྤྱོད་དང་

གཏོར་འབུལ་ཁག་དང་འབྲེལ་བའི་གཏམ་

པད་དཀར་ཆུན་པོ་ཞེས་བྱ་བ་

བཞུགས་སོ།།

	བློ ་གྲོས་རིན་སེང་གཉལ་སྟོན་ཡབ་སྲས་ཟུང་། །

	 ཆོས་ཀྱི་རྒྱལ་མཚན་རང་མཁས་སློབ་བརྒྱུད་དང་། །

	 དབྱེར་མེད་རྟ་མཆོག་རོལ་པ་བཀའ་སྡོད་བཅས། །

	 ཀུན་གྱིས་འགལ་རྐྱེན་སོལ་ལ་བྱིན་ཆེན་ཕོབས།

                     

དགེ་ལེགས་དཔལ་འབར་མའི་སྐོར།

༈ དེ་ཡང་གྲྭ་ཚང་འདེབས་པ་པོ་རྗེ་བདག་ཉིད་ཆེན་པོའི་ཐུགས་སྲས་

རྣམ་དཔྱོད་ཕུལ་དུ་བྱུང་བ་གཉིས་ཀྱི་ནང་ཚན། ཀུན་མཁྱེན་བློ་གྲོས་རིན་ཆེན་

སེང་གེ་བ་ཆེན་པོའི་གསོལ་འདེབས་དགེ་ལེགས་དཔལ་འབར་མ་འདི་ནི། 

སེར་ལྷོ་དགེ་བཤེས་ནོར་བཟང་།

ཆོས་ཚུལ་ལ་མཁས་ངག་དབང་གྲགས་པ་སྟེ། ཞེས་གསལ་བ་ལྟར་རྗེ་ཉིད་ཀྱི་

དངོས་སློབ་གཙོ་བོ་ལྡན་མ་ངག་དབང་གྲགས་པས་མཛད་པ་ཡིན། དེ་ཡང་

མཁས་པ་འདིས་སེ་རྭ། ཆབ་མདོ། འདན་ཆོས་འཁོར་སོགས་སུ་འགྲོ་དོན་རྒྱ་

ཆེན་མཛད་པའི་ལོ་རྒྱུས་ཡོད། གསོལ་འདེབས་འདིར་ཐ་མའི་ཚིགས་བཅད་

གཉིས་ཕུད་པའི་ཤོ་ལོ་ཀ་བཅུ་བདུན་ཡོད། འདི་ནི་སྙན་ངག་མཁན་གྱིས་

བལྟས་ན་ཚིག་སྦྱོར་ཟབ་སྙན་གཉིས་ལྡན་ངོ་མཚར་ཅན་ཡིན་པ་མ་ཟད་མགོ་

ནས་ཚིག་རྐང་བརྒྱད་པའི་བར་དུ་ཤོ་ལོ་ཀ་རེ་རེར་བློ་གྲོས་རིན་ཆེན་སེང་གེ་

ཞེས་པའི་མཚན་སྒྲ་ཐོན་པར་མཛད་ཡོད། 

དེ་ཡང་དགེ་ལེགས་དཔལ་འབར་ནས་བརྟན་གྱུར་ཅིག་བར་བརྟན་

བཞུགས། ཤེས་བྱ་ཀུན་གཟིགས་བློ་གྲོས་སྤྱན་སྟོང་གསལ། ནས་གསོལ་བ་

འདེབས་བར་ཡོན་ཏན་སྤྱི་བརྗོད། ཉིད་ཀྱི་བློ་གྲོས་ནས་འདེབས་བར་གཞུང་

ལུགས་སྤྱི་དང་ཁྱད་པར་རྗེའི་གཞུང་ལ་མཁས་པ། མདོ་དོན་ཇི་བཞིན་

གཟིགས་ནས་འདེབས་བར་ཚད་མའི་གཞུང་ལ་མཁས་པ། བློ་གྲོས་ལྡན་པའི་

ནས་འདེབས་བར་ཕར་ཕྱིན་ལ་མཁས་པ། རྒྱ་ཆེན་བློ་གྲོས་ནས་འདེབས་བར་

འདུལ་བ་ལ་མཁས་པ། བློ ་གྲོས་དྲི་བཞོན་ནས་འདེབས་བར་མངོན་པ་ལ་

མཁས་པ། བློ་གྲོས་བང་མཛོད་ནས་འདེབས་བར་དབུ་མ་ལ་མཁས་པ། ཡན་

ལག་བདུན་ལྡན་ནས་འདེབས་བར་སྔགས་གཞུང་ལ་མཁས་པ། མདོ་རྒྱུད་

དགོངས་འགྲེལ་ནས་འདེབས་བར་མདོ་རྒྱུད་ཀུན་ལ་ཐོགས་པ་མེད་པ། ཚུལ་

ཁྲིམས་རྣམ་གསུམ་ནས་འདེབས་བར་ཚུལ་ཁྲིམས་ཀྱི་ཡོན་ཏན། ཏིང་འཛིན་

གསུམ་གྱི་ནས་འདེབས་བར་བསྐྱེད་རིམ་མཐར་ཕྱིན་པའི་ཡོན་ཏན། རྣམ་ཐར་

ཞལ་གསུམ་ནས་འདེབས་བར་རྫོགས་རིམ་མཐར་ཕྱིན་པ། འདིར་ཡི་དམ་

ཐུགས་རྗེ་ཅན་གྱི་གསོལ་འདེབས་ཀྱང་ཚང་། དམིགས་མེད་ཐུགས་རྗེའི་ནས་

གསོལ་བ་འདེབས་བར་ལེགས་བཤད་སྤེལ་བ་བཅས་ཀྱི་ཡོན་ཏན་རིམ་

བཞིན་བརྗོད། དེ་ནས་བྱིན་རླབས་ཞུ་བ་ལ།  སྐྱེ ་བ་ཀུན་ཏུ་ནས་འཇུག་པར་

བྱིན་གྱིས་རློབས་བར་སྐྱེ་ཀུན་ཡང་དག་པའི་ལྟ་བ་དང་མཇལ་བ།  ཡིད་ཆེས་

དད་པའི་ནས་བྱིན་གྱིས་རློབས་བར་ངེས་འབྱུང་དང་བྱང་སེམས་སྐྱེ་བ། སྦྱོར་

བ་གཉིས་ཀྱི་ནས་མཉམ་མེད་བླ་མ་མཆོག་གི་བཀྲ་ཤིས་ཤོག་བར་སྤྱོད་པ་

དག་ཅིང་བླ་མས་རྗེས་སུ་འཛིན་པ་དང་གནས་སྐབས་ཀྱི་དོན་ཀུན་འགྲུབ་པའི་

བྱིན་རླབས་ཞུ་བ་བཅས་ཡིན། 

བརྡ་བཀྲོལ་ཅུང་ཙམ་ཞུ་ན་༼ལུས་བཟང༽བརྒྱ་བྱིན༼དྲི་བཞོན༽

རླུང༼གཉིས་འཐུང༽གླང་ཆེན༼དུག་འཇོམས་གཙོ་བོ༽ཁྱུང༼ཟླ་བས་

འཕེལ༽རྒྱ་མཚོ༼སྒྲ་སྒྲོག༽སྤྲིན་པ༼སྤྲིན་གྱི་མེ་ཏོག༽ཆར་པ༼ནམ་

མཁའི་ནོར་བུ༽ཉི་མ༼ལྷ་ལམ༽ནམ་མཁའ། 

༼ཁ་སྦྱོར་ཡན་ལག་བདུན༽ ལོངས་སྤྱོད་རྫོགས་པའི་ཡན་ལག ཁ་

སེར་ལྷོ་དགེ་བཤེས་ནོར་བཟང་།

སྦྱོར། བདེ་ཆེན། རང་བཞིན་མེད། རྒྱུན་མི་ཆད། སྙི ང་རྗེས་ཡོངས་གང་། 

འགོག་པ་མེད་པའི་ཡན་ལག་བཅས་བདུན། 

༼བཤད་ཐབས་ཡན་ལག་ལྔ༽ དགོས་དོན། བསྡུས་དོན། ཚིག་དོན། 

མཚམས་སྦྱར། བརྒལ་ལན་བཅས་ལྔ། 

༼ཚུལ་ཁྲིམས་རྣམ་གསུམ༽ ཉེས་སྤྱོད་སྡོམ་པ། དགེ་བ་ཆོས་བསྡུས། 

སེམས་ཅན་དོན་བྱེད་ཀྱི་ཚུལ་ཁྲིམས།  

༼ཏིང་འཛིན་གསུམ༽ འཆི་བ་ཆོས་སྐུ། བར་དོ་ལོངས་སྐུ། སྐྱེ་བ་སྤྲུལ་

སྐུར་འཁྱེར་བའི་ལམ་འཁྱེར། ཡི་དམ་གྱི་ཞལ་གསུམ་གྱི་ངེས་དོན་རྣམ་ཐར་

སྒོ་གསུམ། ཐོད་སྐམ་ལྔའི་ངེས་དོན་རྒྱལ་བ་རིགས་ལྔ། ཕྱ ག་དྲུག་གི་ངེས་

དོན་རྫོགས་རིམ་སྦྱོར་བ་ཡན་ལག་དྲུག ཕྱ ག་མཚན་གྱི་ངེས་དོན་མཆོག་

ཐུན་གྱི་དངོས་གྲུབ། རྟ་མགོའི་ངེས་དོན་བདེ་ཆེན་ཡེ་ཤེས། 

མདོར་ན་ཡུལ་སྟོང་ཉིད་གསུམ་ཡུལ་ཅན་བདེ་བ་ཆེན་པོ་དང་སྦྱོར་བའི་

སྦྱོར་དྲུག་གིས་བསྒྲུབ་བྱ་མཆོག་གི་དངོས་གྲུབ་རིགས་ལྔའི་གོ་འཕང་དང་

ཐུན་མོང་གི་དངོས་གྲུབ་ཞི་སོགས་རྣམས་འགྲུབ་པར་བསྟན་པས་བསམ་བློ་

གཏོང་ཤེས་ན་སྔགས་ལམ་ཕལ་ཆེར་ཐོན་པས་གོ་དོན་ཟབ། 

༼གྲགས་པ་རྣམ་གསུམ༽དབུ་མའི་གཞུང་རྩོམ་པ་པོ་སློབ་དཔོན་ཟླ་བ་

གྲགས་པ། སྒྱུར་བ་པོ་ལོ་ཙཱ་བ་པ་ཚབ་ཉི་མ་གྲགས་པ། རྒྱས་འགྲེལ་མཛད་པ་



སེར་བྱེས་མཁས་སྙན་གྲྭ་ཚང་རིན་པོ་ཆེའི་ཐུན་མོང་མ་ཡིན་པའི་གསུང་རྒྱུན་ཆོས་སྤྱོད་སོགས་ཀྱི་གཏམ་པད་དཀར་ཆུན་པོ།

པོ་རྗེ་བློ་བཟང་གྲགས་པ། དེ་གསུམ་ཐུགས་རྒྱུད་གཅིག་པ་མ་ཟད་དབུ་མའི་

འཆད་ཉན་ལ་བཀའ་དྲིན་གཞལ་དཀའ། རང་རེ་དབུ་མའི་གྲྭ་ཚང་ཡིན་པས་

འདི་གསུམ་གྱི་གཞུང་ལ་ཁྱད་གཉེར་གྱིས་འཇུག་དགོས་པ་གོ་བ་གལ་ཆེ། 

༼སྦྱོར་བ་གཉིས༽གུས་སྦྱོར་དང་རྟག་སྦྱོར་གཉིས། དེ་ནས་དག་

བཅོས་སྐོར་ལ། ཀུན་མཁྱེན་༼ལུགས་བཟང༽ཞེས་པ། སྐྱབས་མཆོག་ཆོས་

ལྡན་རིན་པོ་ཆེའི་བཀའ་ལྟར་(ལུས་བཟང)དུ་བཅོས།  དྲི་བཞོན་ཤུགས་ཀྱིས་

མི༼ངལ༽(དལ)ཡིན་སྙམ། མཚན་སྒྲ་རྣམས་ལ་འོག་ཏུ་གོར་རྟགས་བཀོད་

ན་བཟང་། མདོར་ན་བསྟོད་པ་འདི་ཚིག་དོན་གཉིས་ཀ་ཟབ་པ་མ་ཟད་འདིའི་

མདངས་དབྱངས་རྒྱས་བསྡུས་གཉིས་ཀྱང་སྙན་བརྗིད་ཆེ་བས་འདོན་དུས་

ཡིད་ལ་སིམ་པ་སྟེར་བ་ངེས་སོ།།

རྗེ་བཙུན་ཆོས་རྒྱན་མ་དང་མཁན་རབས་གསོལ་འདེབས་ཀྱི་སྐོར།

འཇམ་དབྱངས་རྣམ་སྤྲུལ་རྗེ་བཙུན་ཆོས་ཀྱི་རྒྱལ་མཚན་གྱི་གསོལ་

འདེབས་འདི་ནི་རྒྱལ་མཆོག་སྐུ་ཕྲེང་གཉིས་པ་དགེ་འདུན་རྒྱ་མཚོའི་གསུང་

འབུམ་ཀ་པའི་ནང་དུ་ཡོད། མགོར་མཆོད་བརྗོད་ཀྱི་ཚུལ་དུ། རྗེ་བཙུན་འཇམ་

པའི་དབྱངས་ལ་དུས་ཐམས་ཅད་དུ་ཕྱག་འཚལ་ལོ། །ཞེས་བཀོད་པ་ནི་སྤྲུལ་

སེར་ལྷོ་དགེ་བཤེས་ནོར་བཟང་།

གཞི་ངོས་གཟུང་བ་ཞིག་ཏུ་མཐོང་། མཛད་བྱང་དུ། ཚུལ་འདི་རིགས་རུས་

ཕུན་ཚོགས་རྣམ་དཔྱོད་ཅན། །མཛོ་མཁར་དབོན་པོ་བསོད་ནམས་མཚན་

ཅན་གྱིས། །ནན་གྱིས་བསྐུལ་ཕྱིར་དཔལ་ལྡན་འབྲས་སྤུངས་སུ། །དགེ་འདུན་

རྒྱ་མཚོའི་འཇུག་ངོགས་ལས་འོངས་སོ། །ཞེས་འབྱུང་།  

སྤྱིར་རྒྱལ་མཆོག་དགེ་འདུན་རྒྱ་མཚོ། བླ་མ་རྗེ་བཙུན་པའི་རྩ་བའི་བླ་

མ་གཙོ་བོ་ཞིག་ཡིན་པ་མ་ཟད་རྗེ་བཙུན་དཔོན་སློབ་མཁས་པ་བརྒྱ་ཕྲག་ཞིག་

འབྲས་སྤུངས་སུ་ཁོང་གི་གསུང་ཆོས་ལ་བྱོན་ཏེ་དེ་གའི་མཁས་པ་རྣམས་དང་

བགྲོ་གླེང་རྒྱ་ཆེར་མཛད་པས་སྙན་གྲགས་འབར་ཏེ་རྗེ་དགེ་འདུན་རྒྱ་མཚོ་

ཐུགས་ཤིན་ཏུ་དགྱེས་ནས་བྱེས་པ་མཁས་མང་གྲྭ་ཚང་ངམ་མཁས་སྙན་གྲྭ་

ཚང་ཞེས་པའི་ཆེ་བསྟོད་གནང་བའི་ལོ་རྒྱུས་རྣམ་ཐར་ལས་གསལ་བར་ཐོན། 

དེ་བཞིན། ཤིང་རྟ་ཆེ་གཉིས་དབྱིག་གཉེན་ཡོན་ཤཀ་གི ཞེས་པའི་སྨོན་ཚིག་

འདི་སྐབས་དེའི་ཡན་མན་ལ་གསུངས་སམ་སྙམ།འོན་ཀྱངཚིགས་བཅད་འདི་

གསུང་འབུམ་དུ་མ་ཆུད་པ་ཡིན་ནམ་བཙལ་ཀྱང་མ་རྙེད། འདིར་རྗེ་བཙུན་

ཆོས་ཀྱི་རྒྱལ་པོ་ཞེས་པ་ནས་ནོར་བུའི་དཔལ་ལ་སྤྱོད་པར་ཤོག བར་ཚིགས་

བཅད་བདུན་ཡོད། ཅུང་ཟད་མི་འདྲ་བ། རྣམ་གྲོལ་ནོར་བུའི་དཔལ་ལ་སྤྱོད་

གྱུར་ཅིག ཅེས་འབྱུང་། ཤིང་རྟ་ཆེ་གཉིས་ཞེས་པ་དང་སྐྱེ་ཞིང་སྐྱེ་བ་ཞེས་

སོགས་རྩ་གཞུང་དུ་མེད། རྗེ་དགེ་འདུན་རྒྱ་མཚོ་དེ་ཉིད་དབྱངས་ཅན་མགྲིན་



སེར་བྱེས་མཁས་སྙན་གྲྭ་ཚང་རིན་པོ་ཆེའི་ཐུན་མོང་མ་ཡིན་པའི་གསུང་རྒྱུན་ཆོས་སྤྱོད་སོགས་ཀྱི་གཏམ་པད་དཀར་ཆུན་པོ།

པར་ཞུགས་པ་ཞིག་ཡིན་པས་གསོལ་འདེབས་འདི་ཚིག་སྙན་བརྗིད་ཤིན་ཏུ་

ཆེ་བ་མ་ཟད་བླ་མས་སློབ་མར་གནང་བའི་བྱིན་རླབས་ཅན་གྱི་གསུང་ཡིན། 

མདོར་ན་བླ་མ་རྗེ་བཙུན་པ་ཉིད་ནས་ཀྱང་རྗེ་དགེ་འདུན་རྒྱ་མཚོ་དེ་ཉིད་

མཉེས་པ་གསུམ་གྱི་སྒོ་ནས་མཉེས་པར་མཛད་དེ་ཆོས་མང་པོ་གསན་པ་དང་

རྗེ་དེ་ཉིད་ཀྱི་གསུང་འབུམ་གྱི་ལུང་རྒྱུན་ཡང་དཀའ་བ་ཆེན་པོས་ཞུ་བར་

མཛད་པས་ལུང་རྒྱུན་ཆ་ཚང་བཞུགས་པ་ཡང་འདི་ཁོ་ནའི་དྲིན་ཡིན་པར་

མཁས་པས་གསུངས་སོ། །གསོལ་འདེབས་ཀྱི་ཚིག་དོན་ནི་གོ་སླའོ། །

དེ་ནས་འཇུག་མཐུད་རྣམས་རྭ་སྒྲེང་ཁྲི་ཆེན་བསྟན་པ་རབ་རྒྱས་སོགས་

ཀྱིས་མཛད་པར་ཡིག་ཆུང་དུ་གསལ། བྱམས་པ་ཚོགས་གཉིས་ངག་དབང་

ཕུན་སུམ་ཚོགས། ཞེས་པ་ནས་འགྲོ་འདྲེན་དམ་པ་གསུམ་ལ་གསོལ་བ་

འདེབས།  ཞེས་པའི་བར་ཚིགས་བཅད་གསུམ་ནི་རྒྱལ་བའི་ཡོངས་འཛིན་ཁྲི་

བྱང་རིན་པོ་ཆེའི་གསུང་ཡིན། དེ་ཡང་རྗེ་དེ་ཉིད་ཀྱི་གསུང་འབུམ་ཆ་པའི་

ཞབས་བརྟན་དང་མྱུར་བྱོན་སྐོར་གྱི་ཤོག་གྲངས་ཞེ་བདུན་པའི་རྒྱབ་ངོས་སུ་

བཞུགས་ཤིང་དེའི་འཇུག་བྱང་དུ་མཁན་བརྒྱུད་གསོལ་འདེབས་ཀྱི་ཁ་སྐོང་

འདི་སེར་བྱེས་གྲྭ་ཚང་ལས་སྣེ་ལྷན་རྒྱས་ཀྱི་བཞེད་དགོངས་ལྟར་ཡོངས་

འཛིན་ཁྲི་བྱང་སྤྲུལ་མིང་པས་སྦྱར་བའོ། །ཞེས་གསལ། བློ་བཟང་རྒྱལ་བའི་

གདུང་འཚོབ་དོན་ཡོད་རྗེ། ཞེས་པ་ནས་འགྲོ་འདྲེན་བཤེས་གཉེན་གསུམ་ལ་

གསོལ་བ་འདེབས། ཞེས་པའི་བར་ནི་གོང་ས་སྐྱབས་མགོན་ཆེན་པོའི་གསུང་

ཡིན་སྙམ། དེ་ཡང་མཁན་རབས་གསུམ་ཙམ་བྱོན་ཟིན་ཚེ་གསོལ་འདེབས་

ཚིགས་བཅད་རེ་གསར་བཅུག་མཛད་སྲོལ་མཆིས། ཀུན་མཁྱེན་བློ་གྲོས་རིན་

ཆེན་སེང་གེ་བ་དང་བླ་མ་རྗེ་བཙུན་པ་གཉིས་ལ་ལས་སྨོན་གྱི་འབྲེལ་བ་མེད་

པ་ཞིག་མཁན་ཁྲིར་སླེབས་མི་སྲིད་པ་མ་ཟད་མཁན་ཆེན་འདི་དག་གཞུང་ཆེན་

བཀའ་པོད་ལྔའི་འཆད་ཉན་དང་བྱང་ཆུབ་ལམ་རིམ་གྱི་ཆོས་འབྲེལ་དངོས་

ཐོབ་ཀྱི་བླ་མ་ཡིན་པས་ཁེ་འདོད་ལ་གྱོང་མི་འདོད་ན་ནི་ཡིད་གཟབ་མཛོད་

ཅེས་ཁོ་བོས་ཐལ་སྦྱར་གྱིས་གསོལ་བ་ལན་དགུར་འདེབས་པ་ལགས་སོ།།

ལམ་རིམ་བླ་བརྒྱུད་ཐུབ་བསྟན་དྲི་མེད་མའི་སྐོར།

༈ དེང་སང་གོང་ས་སྐྱབས་མགོན་ཆེན་པོས་ལམ་རིམ་ཆེན་མོའི་བཀའ་

ཁྲིད་སྐབས་བརྒྱུད་རིམ་གཉིས་ཀྱི་གཅིག་རང་རེའི་ཆོས་གྲྭའི་ལམ་རིམ་གྱི་

བརྒྱུད་པ། རྗེ་ནས་རྒྱལ་ཚབ། ཉན་ཤཀ་པ། གཉལ་སྟོན་ཡབ་སྲས་གཉིས། བླ་

མ་རྗེ་བཙུན་པ་སོགས་ལས་རིམ་བཞིན་བྱོན་པའི་བརྒྱུད་པ་བྱིན་ཅན་ཡིན། 

བརྒྱུད་འདེབས་འདིར་གསལ་བ་ལྟར་ན་རྗེ་བདག་ཉིད་ཆེན་པོ་ནས་རྒྱལ་

མཁས་གཉིས་བྱམས་ཆེན་ཆོས་རྗེ་འཇམ་དབྱངས་ཆོས་རྗེ་སོགས་ཐུགས་



སེར་བྱེས་མཁས་སྙན་གྲྭ་ཚང་རིན་པོ་ཆེའི་ཐུན་མོང་མ་ཡིན་པའི་གསུང་རྒྱུན་ཆོས་སྤྱོད་སོགས་ཀྱི་གཏམ་པད་དཀར་ཆུན་པོ།

སྲས་ཅི་རིགས་བརྒྱུད་དེ། སེ་རྭ་ཀུན་མཁྱེན་པ། དེ་ནས་ལྡན་མ་ངག་དབང་

གྲགས་པ། གཉལ་སྟོན་དཔལ་འབྱོར་ལྷུན་གྲུབ།   ཡོངས་འཛིན་དོན་ཡོད་

དཔལ་ལྡན། འཇམ་དབྱངས་རྣམ་སྤྲུལ་ཆོས་ཀྱི་རྒྱལ་མཚན་ནས་རིམ་པར་

བརྒྱུད་པ་ཞིག་ཡིན་པར་མངོན། སྔོན་དུས་གྲ་ཚང་འདིར་མཁན་ཐོག་སོ་སོས་

ལམ་རིམ་འཆད་ཉན་གྱི་རྒྱུན་ཉམས་མེད་མཛད་བཞིན་པར་བརྟེན་ལམ་རིམ་

འཆད་ཉན་དུས་གསུང་རྒྱུ་བརྒྱུད་འདེབས་ལོགས་སུ་དགོས་པར་གཟིགས་

ནས་རྗེ་ཕུར་ལྕོག་ངག་དབང་བྱམས་པས་པན་ཆེན་བློ་བཟང་ཡེ་ཤེས་ལ་ཞུས་

ཏེ་པཎ་ཆེན་རིན་པོ་ཆེ་ནས་ཐུབ་བསྟན་དྲི་མེད་མ་བཀའ་རྩོམ་མཛད་པ་

གསུང་འབུམ་ང་པའི་ནང་དུ་བཞུགས་ཡོད། 

འོན་ཀྱང་དེར། ཆོས་ཚུལ་ལ་མཁས་བློ་བཟང་ཆོས་འཕེལ་ཏེ། དགེ་བའི་

བཤེས་གཉེན་གསུམ་ལ་གསོལ་བ་འདེབས་ཞེས་པའི་བར་དང་མཇུག་གི་དེ་

ལྟར་སྒོ་གསུམ་ནས་ཐུབ་བསྟན་རབ་རྒྱས་ཤོག ཅེས་པའི་བར་ཚིགས་བཅད་

གཉིས་བཅས་ཤོ་ལོ་ཀ་བཅུ་གསུམ་ཡོད། མཛད་བྱང་དུ། ཅེས་པ་འདི་ནི་སེ་

རྭ་ཐེག་ཆེན་གླིང་བྱེས་པ་གྲྭ་ཚང་གི་བླ་མ་རྣམས་ཀྱི་བརྒྱུད་འདེབས་འདི་ལྟ་

བུ་ཞིག་དགོས་ཞེས་ཆོས་ཀྱི་སྤྱན་ལྡན་བླ་མ་ངག་དབང་བྱམས་པས་བསྐུལ་

བ་ལ་བརྟེན་ནས་ཤཱཀྱའི་བཙུན་པ་བློ་བཟང་ཡེ་ཤེས་ཀྱིས་བཀའ་གདམས་ཕོ་

བྲང་དུ་སྨྲས་པ་མངྒ་ལཾ། །ཞེས་གསལ། དེ་འཕྲོས་ཕྱིས་རིམ་བཞིན་གསར་

བསྣོན་ཞུས་པ་ཡིན། དྭགས་པོ་མཁན་པོ་མཁྱེན་རབ་ཐར་འདོད་ཀྱི་འཇུག་

ནས་མཁན་པོ་འགའ་ཤས་ནས་འཆད་ཉན་ཇི་བཞིན་གནང་མ་གྲུབ་པ་ཡིན་

ནམ་གང་ལྟར་བརྒྱུད་འདེབས་གསར་བསྣོན་མཛད་རྒྱུན་ཆད་འདུག གང་ལྟར་

ལམ་རིམ་བརྒྱུད་འདེབས་འདི་ནི་བསྐུལ་བ་པོ་དང་རྩོམ་པ་པོ་གཉིས་ཀ་སྐྱེས་

ཆེན་ཁྱད་པར་ཅན་ཡིན་པ་མ་ཟད་དགོས་པ་ཁྱད་པར་ཅན་ལ་གཟིགས་ནས་

ཚོགས་འདོན་དུ་བཙུགས་པར་བརྟེན་ཚར་རེ་འདོན་རྒྱུ་བྱུང་ནའང་སྐལ་བ་

བཟང་།།

སེ་རྭ་ཐེག་ཆེན་གླིང་གི་ཁྲི་རབས་གསོལ་འདེབས་མཁྱེན་སྲིད་མ་ 

ཁ་སྐོང་དང་བཅས་པའི་སྐོར།

༈ མཁྱེན་སྲིད་མ་འདི་རྗེ་རིན་པོ་ཆེའི་འཇམ་དཔལ་དབྱངས་ཀྱི་སྙན་

བརྒྱུད་ཀྱི་གསོལ་འདེབས་ཐུན་མོང་མ་ཡིན་པ་བྱིན་རླབས་ཀྱི་ཚན་ཀ་ཆེ་བ་

ཞིག་ཡིན། དེ་ཡང་། མཁྱེན་པས་སྲིད་པའི་འཆིང་བ་མཐར་མཛད་ཅིང་། ཞེས་

ནས།  དཔའ་བོ་རྡོ་རྗེའི་ཞབས་ལ་གསོལ་བ་འདེབས།  ཞེས་པའི་བར་གསོལ་

འདེབས་ཚིགས་བཅད་གསུམ་དང་མཇུག་ཏུ། འཇིག་རྟེན་འཇིག་རྟེན་འདས་

པའི་དགེ་ལེགས་ཀྱི། ཞེས་པ་ནས་རྣམ་དག་སྨོན་པའི་གནས་ཀུན་འགྲུབ་པར་

11

ཤོག་ཅེས་པའི་བར་ལམ་རིམ་གྱི་དམིགས་སྐོར་ཚང་བའི་འདོད་གསོལ་

ཚིགས་བཅད་བདུན་བཅས་ཚིགས་བཅད་བཅུ་རྗེ་བདག་ཉིད་ཆེན་པོའི་

གསུང་དང་གཞན་རྣམས་ཁ་སྐོང་གསར་བཅུག་ཡིན། འདིའི་མཇུག་བྱང་དུ་

བྱིན་རླབས་ཉེ་བརྒྱུད་ཀྱི་བླ་མ་རྣམས་ལ་གསོལ་བ་འདེབས་པ་དངོས་གྲུབ་སྙེ་

མ་ཞེས་བྱ་བ་འདི་ནི་ཤར་ཙོང་ཁ་པ་བློ་བཟང་གྲགས་པའི་དཔལ་གྱིས་གངས་

ཅན་ཁྲོད་ཀྱི་གངས་རིའི་དབང་པོ་འོལ་སྡེ་གངས་རྒྱལ་གྱི་ལྷ་ཞོལ་དུ་སྦྱར་བའོ་

ཞེས་འབྱུང་། བདེན་གཉིས་གནས་ཚུལ་རིགས་པས་ལེགས་རྟོགས་ཤིང་།  

ཞེས་པ་རྗེའི་གསོལ་འདེབས་འདི་སུའི་གསུང་ཡིན་མ་ཤེས།  དེ་ནས་སེ་རྭའི་

ཁྲི་རབས་དངོས་ལ་ཁྲི་པ་དང་པོ་རྗེ་བྱམས་ཆེན་ཆོས་རྗེ་ནས་རྗེ་དོན་ཡོད་

དཔལ་ལྡན་བར་ཁྲི་རབས་བཅུ་གསོལ་འདེབས་འདིའི་ནང་མི་འདུག ཁྲི་

རབས་བཅུ་གཅིག་པ་རྒྱལ་དབང་དགེ་འདུན་རྒྱ་མཚོ་ནས་རྒྱལ་དབང་བསྐལ་

བཟང་རྒྱ་མཚོའི་བར་གྱི་གསོལ་འདེབས་ཡོད། རྒྱལ་དབང་སྐུ་ཕྲེང་གཉིས་པ་

ནསབཟུང་སེ་རྭའི་ཁྲི་པ་རྒྱལ་པཎ་རིམ་བྱོན་ནས་གནང་སྲོལ་བྱུང་། 

འོན་ཀྱང་རྒྱལ་དབང་བསྐལ་བཟང་མན་ཆད་ཀྱི་གསོལ་འདེབས་གསར་

བཅུག་མི་འདུག ཁྲི་རབས་བཅུ་གཅིག་པ་རྒྱལ་བ་དགེ་འདུན་རྒྱ་མཚོའི་

གསོལ་འདེབས། དགོས་འདོད་ཀུན་འབྱུང་མ་འདི་རྗེ་ཉིད་སྐུ་ན་ཕྲ་མོའི་དུས་

ཐོལ་བྱུང་དུ་གསུངས་པའི་གསུང་བྱིན་ཅན་དང་ཕྱིས་འབྱུང་རྣམ་ཐར་གྱི་སྡོམ་

ལྟ་བུའང་ཡིན། རྗེ་བཙུན་ཆོས་ཀྱི་ཞེས་སོགས་ཁྲི་རབས་བཅུ་གཉིས་པ་བླ་མ་

རྗེ་བཙུན་པ་དང་། བསོད་ནམས་ཡེ་ཤེས་ཚོགས་གཉིས་གོམས་པའི་མཐུས། 

ཞེས་སོགས་ཁྲི་རབས་བཅུ་གསུམ་པ་པཎ་ཆེན་བསོད་ནམས་གྲགས་པའི་

མཚན་སྒྲ་ཅན་གྱི་གསོལ་འདེབས་དང་། མདོ་རྒྱུད་ཆོས་ཀྱི་མཁའ་ལ་ཞེས་

སོགས་ནི་སེ་རྭའི་ཁྲི་རབས་བཅུ་བཞི་པ་དགའ་ཁྲི་ཉི་ཤུ་པ་སྟག་ཕུ་ཆོས་

གྲགས་བཟང་པོའི་མཚན་སྒྲ་ཐོན་པའི་གསོལ་འདེབས། རྒྱ་ཆེན་བསོད་ནམས་

མཆོག་གིས་ཞེས་སོགས་ཁྲི་རབས་བཅོ་ལྔ་པ་རྒྱལ་དབང་གསུམ་པ་བསོད་

ནམས་རྒྱ་མཚོའི་མཚན་སྒྲ་ཐོན་པའི་གསོལ་འདེབས་རྗེ་ཉིད་ཀྱི་གསུང་དང་། 

བདེ་གཤེགས་རྒྱལ་བའི་གསུང་རབ་རྒྱ་མཚོ་ལས། ཞེས་སོགས་ནི་ཁྲི་རབས་

བཅུ་དྲུག་པ་སྟོང་སྐོར་ཡོན་ཏན་རྒྱ་མཚོ་དང་། རྒྱལ་བ་སླུ་མེད་བསོད་ནམས་

རྒྱལ་བའི་སྐུ། ཞེས་སོགས་སྟོང་སྐོར་འཇམ་དབྱངས་རྒྱ་མཚོའམ་རྒྱལ་བ་རྒྱ་

མཚོ། འོན་ཀྱང་འདི་ཁྲི་རབས་ལོ་རྒྱུས་སུ་མི་གསལ་བས་དཔྱད་དགོས།  

འགྲོ་ལ་སྤྱན་རས་སྟོང་གིས་གཟིགས་པ་ཡི། ཞེས་སོགས་ཁྲི་རབས་བཅུ་

བདུན་པ་རྒྱལ་དབང་བཞི་པ་ཡོན་ཏན་རྒྱ་མཚོ་དང་། འདི་པཎ་ཆེན་ཆོས་རྒྱན་

གྱི་གསུང་ཡིན། དགེ་ལེགས་ཡོན་ཏན་མ་ལུས་འབྱུང་བའི་གནས། ཞེས་

སོགས་ཁྲི་རབས་བཅོ་བརྒྱད་པ་པཎ་ཆེན་བློ་བཟང་ཆོས་རྒྱན་དང་། འདི་པཎ་

ཆེན་ཆོས་རྒྱན་ཉིད་ཀྱི་གསུང་ཐུབ་དབང་ཞབས་པད་མ་ལས་འབྱུང་། བློ ་

བཟང་རྒྱལ་བ་ཀུན་གྱི་ཐུགས་རྗེ་ནི། ཞེས་སོགས་ཁྲི་རབས་བཅུ་དགུ་པ་རྒྱལ་

དབང་ལྔ་པ་ཆེན་པོ། འདི་ཆོས་རྒྱན་གསུང་།  བློ་གྲོས་ཡངས་པའི་སྐལ་བཟང་

གདུལ་བྱའི་ཚོགས། ཞེས་སོགས་ཁྲི་རབས་ཉི་ཤུ་པ་པཎ་ཆེན་བློ་བཟང་ཡེ་

ཤེས་དང་། སྨྱོས་རིགས་ལས་འཁྲུངས་ཀུན་མཁྱེན་ངག་གི་དབང་། ཞེས་

སོགས་ཁྲི་རབས་ཉེར་གཅིག་པ་རྒྱལ་མཆོག་ཚངས་དབྱངས་རྒྱ་མཚོ་དང་། 

འདི་པཎ་ཆེན་བློ་བཟང་ཡེ་ཤེས་ཀྱི་གསུང་ཡིན། བློ་བཟང་རིན་ཆེན་ཡོ་གོར་

མདོ་སྔགས་ཆོས། ཞེས་སོགས་ཁྲི་རབས་ཉེར་གཉིས་པ་རྒྱལ་མཆོག་བསྐལ་

བཟང་རྒྱ་མཚོའི་གསོལ་འདེབས། ཤུལ་རིང་འཁོར་བའི་ཞེས་སོགས་ནི་

འཕགས་མཆོག་སྤྱན་རས་གཟིགས་ཀྱིས་སྐྱེ་ཀུན་རྗེས་འཛིན་གྱི་སྨོན་ལམ་

ཡིན་པས་གལ་ཆེ།

ངོ་མཚར་སྐྱབས་གསུམ་མའི་སྐོར།

༈ གསེར་ཟངས་ཀྱི་རྒྱལ་མཚན་འདོད་གསོལ་འདིར་ཚིགས་བཅད་ལྔ་

དང་འདི་ལ་ཡི་གེ་མ་དག་པ་མང་པོ་འབྱུང་བའི་དག་བཅོས། སྐྱབས་མཆོག་

ཆོས་ལྡན་རིན་པོ་ཆེར་ལྷོ་དགེ་བཤེས་བསྟན་འཛིན་ཆོས་གྲགས་མཆོག་ནས་

ཞུས་པ་འགའ་ཞིག་འདིར་འགོད་འབུལ་ཞུ་ན། དྲངས(པས)པའི། གསེར(གྱི)

སྦྱང་།བཞད(པས) པའི། ཀུན(གྱིས) རྒྱས། ཕྱི(ནང)ན། ནང་(རྣམས)ན།  

(རིགས་གསལ་ཞིང་དམ)རིངས་བསྲེལ་གྱིས་གཏམས། དུས་འདིར(དཔལ)

ཕན་ཡོན། འདི་ཕུར་ལྕོག་བྱམས་པ་རིན་པོ་ཆེས་མཛད་པའི་གསུང་རྒྱུན་

ཡོད། བོད་ཀྱི་གྲྭ་ཚང་གི་ཐོག་གི་རྒྱལ་མཚན་ཞིག་ལ་འདི་ཉིད་ད་ལྟ་ཡོད་སྙམ་

པས་ཞུ་དག་ངེས་དྲོངས་ཤིག་མཛད་དགོས་ཡོད།

                                        

མཁའ་མཉམ་མའི་སྐོར།

༈ མཁའ་མཉམ་འགྲོ་ལ་ཞེས་པ་ནས་ཕྱོགས་ཀྱི་གླང་པོའི་ཞབས་ལ་

ཕྱག་འཚལ་ལོ་ཞེས་པའི་ཚིགས་བཅད་བདུན་དང་འཇུག་གི་ཐུབ་པའི་བསྟན་

ལ་ཤིང་རྟའི་ཞེས་སོགས་ཚིགས་བཅད་གཅིག་བཅས་རྒྱན་དྲུག་གི་བསྟོད་པ་

ཚིགས་བཅད་བརྒྱད་རྗེ་རེ་མདའ་བའི་གསུང་ཡིན། 

འོན་ཀྱང་རེ་མདའ་བའི་གསུང་དུ་འཛམ་གླིང་མཛེས་བྱེད་འཛམ་གླིང་

རྒྱན་དྲུག་ལ། ཞེས་འབྱུང།  རེ་མདའ་བའི་གསུང་དུ་རྒྱན་དྲུག་གི་བསྟོད་པ་མ་

གཏོགས་མ་བྱུང་བས་མཆོག་གཉིས་ཀྱི་བསྟོད་པ་རྗེའི་གསུང་རྒྱན་དྲུག་

མཆོག་གཉིས་ཀྱི་བསྟོད་པ་ནས་བླངས་པ། ཚུལ་ཁྲིམས་རྒྱ་མཚོའིདབུས་ན་

གནས་བཅས་ཤིང་། ཞེས་སོགས་ཚིག་བཅད་གཅིག་པུ་འདི་ཡིན།  མཇུག་



སེར་བྱེས་མཁས་སྙན་གྲྭ་ཚང་རིན་པོ་ཆེའི་ཐུན་མོང་མ་ཡིན་པའི་གསུང་རྒྱུན་ཆོས་སྤྱོད་སོགས་ཀྱི་གཏམ་པད་དཀར་ཆུན་པོ།

གི་རིག་གནས་ཀུན་ལ་ཀུན་མཁྱེན་ལོ་ཙྭ་བ། ཞེས་པ་འདི་བྲག་ཡབ་ཆུང་ཚང་

བློ་བཟང་བསྟན་པའི་རྗེའི་རྣམ་ཐར་བྲིས་མར། རྗེ་རིན་པོ་ཆེ། རེ་མདའ་བ། ལོ་

ཆེན་སྐྱབས་མཆོག་དཔལ་བཟང་གསུམ། སྟོ ད་ལུང་གནམ་རྩེ་ལྡིངས་སུ་

གདན་འཛོམས་ཏེ་འདུལ་བསྟན་ལ་དག་ཐེར་ལེགས་པར་མཛད་པའི་སྐབས་

མཁས་པ་ཞིག་གིས་མཛད་པ་ཡིན་ཞེས་གསུངས་པ་འདི་གོ་རྒྱུ་ཆེ་བ་མ་ཟད་

ལོ་རྒྱུས་གནད་ཅན་དང་འབྲེལ་བ་ཆེན་པོ་འདུག ཡང་འགའ་ཤས་ཀྱིས་རྗེའི་

དངོས་སློབ་འཇམ་དབྱངས་ཁ་ཆེས་མཛད་པ་ཡིན་ཚུལ་ཡང་གསུངས་སོ།།

ཇ་མཆོད་པད་དཀར་ལྟར་བསྔགས་མའི་སྐོར།

༈ ཇ་མཆོད་འདི་རྒྱལ་དབང་དྲུག་པ་ཚངས་དབྱངས་རྒྱ་མཚོའི་གསུང་

ཡིན་པར་ཀློང་རྡོལ་བླ་མ་རིན་པོ་ཆེས་གསུངས་པ་མ་ཟད་འཇམ་དབྱངས་

མཁྱེན་བརྩེ་གོང་མ་ཆོས་ཀྱི་བློ་གྲོས་མཆོག་གིས་རྒྱལ་དབང་དྲུག་པའི་

གསུང་ལུང་རྒྱུན་བཞུགས་པ་འདི་ཁོ་ནར་ཡིན་པར་གསུངས་ཡོད་པས་ད་ལྟ་

བར་འདི་ལྟ་བུ་གྲྭ་ཚང་རིན་པོ་ཆེས་ཉམས་བཞེས་ལྷོད་མེད་ངོས་མི་ཉམས་

རྒྱུན་འཛིན་གནང་ཐུབ་པ་ནི་སྤྱིར་བསྟན་པ་དང་སྒོས་རྒྱལ་དབང་རིམ་བྱོན་

རྣམས་ཀྱི་འཕྲིན་ལས་ཀྱི་ཞབས་འདེགས་བླ་མེད་དུ་གོ་དགོས།  

འདིར་མགོ་ནས་ལྷུར་ལེན་བྱེད་པར་ཤོག་བར་ཚིགས་བཅད་དྲུག་ཡོད། 

དེ་ཡང་པད་དཀར་སོགས་རྐང་པ་དང་པོ་ཐུབ་དབང་ལ་མཆོད་པ།  ལྷ་དང་ལྷ་

མིན་སོགས་སྒྲོལ་མ། ཀླུ་སྒྲུབ་ཨརྱ་དེ་བ་སོགས་རྒྱན་དྲུག་མཆོག་གཉིས། 

བོད་ཡུལ་བསིལ་ལྡན་སོགས་རྗེ་རིན་པོ་ཆེ། འདིར་སྟོང་པ་ཉིད་དང་ཟབ་མོ་

དབུ་མ་ཡི་ལྟ་བ་ཞེས་སྟོང་ཉིད་ཀྱི་ལྟ་བ་དང་དབུ་མའི་ལྟ་བ་གཉིས་དང་སྒྲས་

སོ་སོར་འབྱེད་པ་འདི་ཡི་གེ་ནོར་བ་ཡིན་ནམ་ཞེས་༸སྐྱབས་མཆོག་ཆོས་

ལྡན་རིན་པོ་ཆེར་ཞུས་པ་ན་ཡུལ་དང་ཡུལ་ཅན་གྱི་ལྟ་བ་སོ་སོར་གོ་ལུགས་

མི་འདྲ་བར་ཡོད་པས་ཁ་ཁར་ཞོག་ཅེས་བཀའ་སྐྱོན་ཕེབས། བློ ་ལྡན་ཤེས་

རབ་སོགས་ཆ་པ་ཆོས་ཀྱི་སེང་གེ་ལ་མཆོད་པ་ཡིན། རྔོག་བློ་ལྡན་ཤེས་རབ་

ཀྱི་སློབ་བརྒྱུད་ཆ་པ་ཆོས་སེང་ནི་རིགས་པའི་སྒོ་འབྱེད་བསྡུས་གྲྭ་དང་རྟགས་

གསལ་གཏོང་ལུགས་འདིའི་སྲོལ་གཏོད་པ་པོ་ཡིན་པས་རང་ཅག་མཚན་ཉིད་

པ་རྣམས་ལ་བཀའ་དྲིན་ཆེ། དེང་ནས་བྱང་ཆུབ་སྙིང་པོ་ཞེས་སོགས་ནི་ཐོས་

དོན་སྒྲུབ་ལ་གཞོལ་བའི་འདོད་གསོལ་ཡིན་པས་ཡིད་སྨོན་རེ་མ་བརྗེད།  

མཇུག་གི་རྣམ་ཐར་ཞལ་གསུམ་མ་ནི་ཁ་སྐོང་ཡིན།།



སེར་བྱེས་མཁས་སྙན་གྲྭ་ཚང་རིན་པོ་ཆེའི་ཐུན་མོང་མ་ཡིན་པའི་གསུང་རྒྱུན་ཆོས་སྤྱོད་སོགས་ཀྱི་གཏམ་པད་དཀར་ཆུན་པོ།

ཇ་མཆོད་འདྲེན་མཆོག་སྟོན་པའི་སྐོར།

༈ ཇ་མཆོད་འདི་ནི་ཀེའུ་ཚང་ནུབ་སྐུ་ཕྲེང་གཉིས་པ་འཇམ་དབྱངས་

སྨོན་ལམ་གྱི་གསུང་འབུམ་དཔེ་རིང་པོད་དང་པོའི་ནང་ཚན་གསུང་ཐོར་བུ་

ཤོག་གྲངས་ང་གཉིས་པའི་རྒྱབ་ངོས་སུ་བཞུགས་ཡོད། འདིའི་མཛད་བྱང་དུ་

ཇ་མཆོད་འདོད་དགུའི་མཆོག་སྩོལ་ཞེས་བྱ་བ་འདི་ཀེའུ་ཚང་སྤྲུལ་མིང་པ་བློ་

བཟང་འཇམ་དབྱངས་སྨོན་ལམ་གྱིས་སྦྱར་བའོ། །ཞེས་འབྱུང་། འདི་ནི་གཙོ་

བོ་བཀའ་གདམས་གསར་རྙིང་གི་བླ་མ་རྣམས་ཀྱི་ཇ་མཆོད་ཡིན། 

དེ་ཡང་མགོ་ནས་འཚོ་བར་ཤོག་བར་ཤོ་ལོ་ཀ་དྲུག་ལས་སྟོན་པ། 

བྱམས་འཇམ་དབྱངས། འཕགས་ཡུལ་གྱི་པཎ་གྲུབ་རྣམས་དང་། བོད་ཡུལ་

གྱི་ཆོས་རྒྱལ་བཀའ་དྲིན་ཅན་རྣམས་དང་།  ཇོ་བོ་ཆེན་པོ་བོད་དུ་སྤྱན་འདྲེན་

པའི་ཕྱིར་ལུས་སྲོག་འཕང་མེད་དུ་གཏོང་མཛད་ལྷ་བླ་མ་ཁུ་བོ་ཡེ་ཤེས་འོད་

དང་། དབོན་པོའམ་ཚ་བོ་བྱང་ཆུབ་འོད། ཕུལ་བྱུང་མཉམ་མེད་ཇོ་བོ་རྗེ། སྤྱན་

རས་གཟིགས་དབང་འབྲོམ་སྟོན་ཆེན་པོ། ཁུ་སྟོན་བརྩོན་འགྲུས་གཡུང་དྲུང་།  

རྔོག་ལེགས་པའི་ཤེས་རབ། ནག་ཚོ་ལོ་ཙཱ་བ་ཚུལ་ཁྲིམས་རྒྱལ་བ། རྣལ་

འབྱོར་པ་རྣམ་པ་བཞི་ནི་ཇོ་བོའི་དངོས་སློབ་ཁམས་པ་རྣལ་འབྱོར་པ་བཞི་སྟེ་

རྣལ་འབྱོར་པ་བྱང་ཆུབ་རིན་ཆེན། རྣལ་འབྱོར་པ་སྒོམ་པ་བ་དབང་ཕྱུག་རྒྱལ་

མཚན། རྣལ་འབྱོར་པ་ཤེས་རབ་རྡོ་རྗེ། རྣལ་འབྱོར་པ་ཕྱག་དར་སྟོན་པ། སྐུ་

མཆེད་གསུམ་ནི། དགེ་བཤེས་པོ་ཏོ་བ་རིན་ཆེན་གསལ། སྤྱན་སྔ་བ་ཤེས་

རབ་འབར། ཕུ་ཆུང་བ་གཞོན་ནུ་རྒྱལ་མཚན། བཀའ་གདམས་གླེག་བམ་

ལས་ལུང་བསྟན་པའི་གླང་ཤར་གཉིས་སོགས་བཀའ་གདམས་པའི་བུ་བརྒྱུད་

རིན་ཆེན་གསེར་གྱི་ཕྲེང་བ་རིམ་བྱོན་ཀུན་དང་། བཀའ་གདམས་གསར་མ་

ཡབ་རྗེ་བདག་ཉིད་ཆེན་པོ་རྒྱལ་བ་ཙོང་ཁ་པ་ཡབ་སྲས་བརྒྱུད་པ་དང་བཅས་

པ་རྣམས་ལ་མཆོད་པ་འབུལ་བ་ཡིན། ཟབ་དང་རྒྱ་ཆེའི་སོགས་ནི་རང་གི་

དགེ་བའི་ བཤེས་གཉེན་རྣམས་ལ་མཆོད་པ་དང་། སྐྱབས་གནས་དཀོན་

མཆོག་སོགས་ནི་ཚོགས་ཞིང་ཀུན་ལ་འབུལ་བ་ཡིན། བདེ་འདོད་རེ་བས་

སོགས་ནི་འདོད་ཆུང་ཆོག་ཤེས་དང་བསླབ་གསུམ་གྱིས་མཛེས་པའི་དགེ་

འདུན་གྱི་སྡེ་གོང་ནས་གོང་དུ་འཕེལ་བའི་འདོད་གསོལ། འདིའི་རྐང་པ་གཉིས་

མ་དག་པས་བདེ་འདོད་རེ(བའི) བས། འདོད(པས)པ།   སྡུག་བསྔལ(ལྡོག་

པའི)དྭོགས་པས་ཞེས་གསུང་འབུམ་ནང་གི་མ་དཔེ་བཞིན་བཅོས་དགོས། 

འཇུག་གི་ཁྱེད་ལ་མཆོད་ཅིང་སོགས་ནི་མི་གོ་བ་མེད། རྣམ་ཐར་ཞལ་གསུམ་

མ་ཁ་སྐོང་ཡིན་ནམ་སྙམ་མོ། །



སེར་བྱེས་མཁས་སྙན་གྲྭ་ཚང་རིན་པོ་ཆེའི་ཐུན་མོང་མ་ཡིན་པའི་གསུང་རྒྱུན་ཆོས་སྤྱོད་སོགས་ཀྱི་གཏམ་པད་དཀར་ཆུན་པོ།

གཏོར་འབུལ་སྣ་ཁ་གཉིས་ཀྱི་སྐོར།

༈ ཡི་དམ་རྟ་མཆོག་རོལ་པ་ལྷ་དགུ་བཀའ་སྡོད་གིང་ལྔ་གཟའ་གདོང་

ལྕམ་དྲལ་བེག་ཙེ་བཅས་ཀྱི་གཏོར་འབུལ། ཀ་དག་ལྷན་སྐྱེས་མ་དང་སྣང་

མཐའི་མགོན་པོ་གཉིས་ནི། གྲྭ་ཚང་གི་མཁན་ཆེན་བློ་བཟང་ནོར་བུ་ནས་

དགོས་པ་དུ་མའི་སླད་པཎ་ཆེན་རིན་པོ་ཆེ་བློ་བཟང་ཡེ་ཤེས་ལ་བསྐུལ་མ་

ཞུས་ནས་པཎ་ཆེན་རིན་པོ་ཆེས་བརྩམས་པ་ཡིན། དེའི་སྐོར་ཁལ་ཁ་དམ་

ཚིག་རྡོ་རྗེའི་རྟ་པོད་དུ་གསལ་བ་མ་ཟད་པཎ་ཆེན་བློ་བཟང་ཡེ་ཤེས་ཀྱི་གསུང་

འབུམ་བོད་དཔར་དཔེ་རིང་པོད(ང)པའི་ཤོག་གྲངས་བརྒྱ་ཐམ་པའི་མདུན་

ངོས་སུ་ཡོད་པའི་གཏོར་འབུལ་འདིའི་མཇུག་བྱང་དུ། ཅེས་པ་འདི་ནི་སེ་རྭ་

བྱེས་ཀྱི་སློབ་དཔོན་པ་བློ་བཟང་ནོར་བུ་ནས་བསྐུལ་བའི་ངོར་༸ཤཱཀྱའི་བཙུན་

པ་བློ་བཟང་ཡེ་ཤེས་ནས་སྨྲས་པ་དགེ་ལེགས་འཕེལ། ཞེས་འབྱུང་། འདི་

གཉིས་ལ་ཚིགས་བཅད་བཅུ་གཉིས་ཡོད། 

དེ་ཡང་དམིགས་རིམ་ནི་པཎ་ཆེན་གསུང་འབུམ་གྱི་གཏོར་འབུལ་འདི་

ཉིད་ཀྱི་དབུར། རྟ་མགྲིན་ཡང་གསང་ལྷ་དགུ་ལ་མཆོད་གཏོར་འབུལ་བའི་

ཚུལ་ནི་རང་རྟ་མགྲིན་གྱི་ང་རྒྱལ་དང་གསལ་སྣང་བརྟན་པོ་དང་ལྡན་བཞིན་

པའི་ངང་ནས་ཞེས་འབྱུང་བ་ལྟར་བསམས་ནས་མཆོད་གཏོར་བདེ་སྟོང་གི་ངོ་

སེར་ལྷོ་དགེ་བཤེས་ནོར་བཟང་།

བོར་བྱིན་གྱིས་བརླབ་པ་ནི། ཀ་དག་ལྷན་སྐྱེས་སོགས། མངོན་རྟོགས་དང་

སྤྱན་འདྲེན་ནི། དམར་ནག་གྲུ་གསུམ་སོགས། ཕྱག་དང་མཆོད་པ་འབུལ་བ་

ནི། རྩ་བརྒྱུད་བླ་མ་སོགས། བཤགས་པ་ནི། བདག་ཅག་ཉོན་མོངས་སོགས། 

བསྐང་བ་ནི། མཚམས་སྤྲིན་སོགས། གཏོར་མ་འབུལ་བ་ནི། དམ་ཉམས་

བསྒྲལ་བའི་སོགས། བསྟོད་པ་ནི། ཧྲཱིཿ སྣང་མཐའི་སོགས་དང་བསྟན་དགྲ་མ་

ལུས་ཐལ་བར་བརླག་མཛད་སོགས།བསྟན་པ་རྒྱས་པའི་འཕྲིན་ལས་བཅོལ་

བ་ནི། རྒྱལ་བ་ཀུན་སོགས། བསྟན་འཛིན་ཞབས་པད་བརྟན་པ་སོགས་ནི། 

འཕགས་མཆོག་སྤྲུལ་སོགས། ལྷག་པར་སྡེ་འདིའི་འགལ་རྐྱེན་སེལ་ཞིང་

མཐུན་རྐྱེན་འཆད་རྩོད་རྩོམ་སོགས་གོང་འཕེལ་དུ་འགྱུར་བ་ནི་ཁྱད་པར་

ཞེས་སོགས་ཀྱིས་བསྟན། གཏོར་འབུལ་འདི་བརྩམས་པའི་དུས་སྐབས་སུ་

༸རྒྱལ་བ་དྲུག་པ་ཁྲི་ལས་ཕབ་སྟེ་ངག་དབང་ཡེ་ཤེས་རྒྱ་མཚོ་ཁྲི་ཁར་བཏོན་

པའི་དུས་སྐབས་ཡིན་པར་གཏོར་འབུལ་དཔེ་རྙིང་རང་ལས་གསལ་འོན་ཀྱང་

འདིར་དེའི་སྐོར་མ་བཀོད། དཔེ་འགར་འདི་ཀུན་མཁྱེན་པས་མཛད་པ་ཡིན་

ཞེས་བྲིས་པ་མ་དག།  



སེར་བྱེས་མཁས་སྙན་གྲྭ་ཚང་རིན་པོ་ཆེའི་ཐུན་མོང་མ་ཡིན་པའི་གསུང་རྒྱུན་ཆོས་སྤྱོད་སོགས་ཀྱི་གཏམ་པད་དཀར་ཆུན་པོ།

ཆོས་སྐུ་སྐྱེ་མེད་མའི་སྐོར།

༈ གཏོར་འབུལ་འདི་༸རྒྱལ་དབང་དྲུག་པའི་གསུང་ཡིན་པར་ཀློང་རྡོལ་

རིན་པོ་ཆེས་གསུངས། འོན་ཀྱང་༸རྒྱལ་བ་ལྔ་པ་ཆེན་པོའི་གསུང་དུའང་འདི་

དང་འདྲ་བ་ཞིག་ཡོད་ཅེས་འགའ་ཞིག་གསུངས། མཆོད་གཏོར་སོགས་

འབུལ་ཡུལ་ནི་སྐུ་གསུམ་དང་། བྱིན་རླབས་ཀྱི་རྩ་བ་བླ་མ། དངོས་གྲུབ་ཀྱི་རྩ་

བ་ཡི་དམ། འཕྲིན་ལས་གྱི་རྩ་བ་མཁའ་འགྲོ་ཆོས་སྲུང་གི་ཚོགས། དེ་ནས་

མཆོད་པ་ནི།  སྨན་རཀ་གཏོར་གསུམ། ཚོགས་འཁོར།  ཛ་གད་ཅེས་པ་ཆང་

ལ་སྨན་བསྲེས་པའི་བཅུད་སྟེར་གྱི་མཆོད་པ། སྦྱོར་ཞེས་པ་གསང་མཆོད་

དང་སྒྲོལ་ཞེས་པ་གསང་བའི་སྤྱོད་པ། དེ་ནས་མཆོད་ཡོན་ནས་རོལ་མོའི་

བར་དང་། རྟ་མཆོག་ནས་དོམ་དྲེད་བར་སྤྱན་གཟིགས་ཀྱི་མཆོད་པ། རྟག་

གཏོར་རྒྱུན་གཏོར་དུས་གཏོར་སོགས་གཏོར་མའི་རིགས། མདའ་མདུང་

སོགས་མཚོན་ཆའི་རིགས། དཔའ་བོའི་ཆས་བརྒྱད་ནི་ཀློང་རྡོལ་སྔགས་སྡོམ་

ལྟར། རྡོ་རྗེ་ཕྱེད་པ། ལྕང་ལོ། ཁྱུང་གཤོག ཕྱག་མཚན་གྱི་མཚོན་ཆ། གོ་ཁྲབ། 

རོ་གདན། ཁྲ ག་མཚོ། མེ་རི་བཅས་དང་། དུར་ཁྲོད་ཀྱི་ཆས་བརྒྱད་ཅེས་

ཡོངས་གྲགས་སུ་བགྲང་སྲོལ་ཡོད་པ་ནི། མི་མགོའི་དབུ་རྒྱན་དང་དོ་ཤལ། 

གླང་ལྤགས། ཞིང་ལྤགས། སྟག་ལྤགས། ཞག་གི་སོ་རིས། ཁྲག་གི་ཐིག་ལེ།  

སེར་ལྷོ་དགེ་བཤེས་ནོར་བཟང་།

ཐལ་ཆེན་གྱི་ཚོམ་བུའོ། །

ཆས་དགུ་བགྲང་ཚུལ་བཙལ་དགོས། རྟེ ན་མདོས། བསྐང་མདོས་

སོགས་མདོས་ཀྱི་རིགས། གིང་ལྔ་སོགས་ཆོས་སྐྱོང་གི་བླ་རྡོ་སྲོག་འཁོར་

སོགས་མཆོད་ཚོགས་མ་ཚང་བ་མེད་པ་འདི་དག་འབུལ་ཞེས་པའོ།གཏོར་

འབུལ་འདི་བཀའ་རྒྱ་ཅན་ལྟ་བུར་བརྩིས་ནས་གྲྭ་ཚང་གི་གཙུག་ལག་ཁང་མ་

གཏོགས་ཆོས་རྭ་སོགས་སུ་འདོན་སྲོལ་མི་འདུག་ལ་གྲྭ་ཇར་འདི་འདོན་

སྐབས་གཞུང་སྒོ་རྒྱག་སྲོལ་ཡོད་པ་ནི་འདི་བཀའ་རྒྱ་མ་ཡིན་པར་མཚོན་པ་

ཡིན་ཞེས་གསུངས་དེ་ལས་གཞན་དུ་སྒྲོ་བཏགས་ཀྱི་ལབ་གླེང་མ་མང་ན་

ལེགས།

ཧྲཱིཿཡིག་ལས་སྐྱེས་མ་སོགས་ཀྱི་སྐོར།

༈ འདི་བླ་མ་རྗེ་བཙུན་པའི་གསུང་ཡིན་པར་སེ་རྭ་སྔགས་པའི་ཆོས་

སྤྱོད་རྙིང་པ་ཞིག་ལས་མཇལ་བྱུང་ཞེས་རྒྱུད་སྟོད་མཁན་ཟུར་བྱ་དོ་རིན་པོ་

ཆེས་གསུངས། ཚིག་དོན་ནི། ཧྲཱིཿལས་སྐྱེས་བཛྲ་ཀྲོ་དྷ་ཞེས་སོགས་ཚིག་

བཅད་དང་པོ་འདི་ལ་ཡི་དམ་གྱི་གཟུངས་སྔགས་ཀྱི་དོན་དང་བསྟོད་པ་

གཉིས་ཀ་ཚང་བའི་ངོ་མཚར་བའི་གསུང་ཡིན། ལྷག་མ་རྣམས་ནི་གོ་དཀའ་བ་



སེར་བྱེས་མཁས་སྙན་གྲྭ་ཚང་རིན་པོ་ཆེའི་ཐུན་མོང་མ་ཡིན་པའི་གསུང་རྒྱུན་ཆོས་སྤྱོད་སོགས་ཀྱི་གཏམ་པད་དཀར་ཆུན་པོ།

མི་འདུག་པས་དེ་ཙམ་མོ། །

ཀ་བསྟོད་དང་མ་བསྟོད་གཉིས་ནི། རྗེ་དགེ་འདུན་གྲུབ་པའི་གསུང་དང་། 

ལྷ་མོའི་བསྟོད་བསྐུལ་རབ་འབྱམས་མ་ནི། བོ་དོང་ཕྱོགས་ལས་རྣམ་རྒྱལ་གྱི་

གསུང་ཡིན། མཇུག་གི་གཞི་བདག་དང་ཐ་འོག་གི་འཕྲིན་བཅོལ་གཉིས་ཀྱི་

མཛད་པ་པོ་སུ་ཡིན་མ་མཇལ། དེ་ལྟར་གྲྭ་ཚང་བཀའ་དྲིན་ཅན་གྱི་རྒྱུན་གྱི་

ཉམས་བཞེས་འདི་དག་གི་ཚིག་དོན་ངེས་པར་བྱས་ནས་དམིགས་པ་དང་

བཅས་བཏོན་ན་མི་ལོ་ཉི་ཤུ་རྩ་གྲངས་ཀྱི་རིང་ལ་ཚོགས་ཆོས་གང་གི་སྐབས་

སུའང་བསོད་ནམས་རླབས་པོ་བསྡུས་ནུས་པས་ན་ཤིན་ཏུ་གལ་ཆེ། 

ཅེས་པ་འདི་ནི་སེར་ལྷོ་དགེ་བཤེས་ནོར་བཟང་ནས་གྲྭ་ཚང་རིན་པོ་

ཆེའི་བཀའ་དྲིན་གསབ་ཕྱིར་དམ་པའི་ཞལ་ནས་འབྱུང་བ་དང་ལོ་མང་རིང་

རང་གིས་ཉམས་ཞིབ་ཅུང་ཟད་བྱས་པ་རྣམས་གཅིག་ཏུ་བསྡུས་ནས་ཁུངས་

དག་པར་བྲིས་སོ།།

